
Дәреснең максатлары:

 -парламент, Конституция, дәүләт хакимияте органнары турындагы белемнәрне киңәйтү,
 -анализлау һәм чагыштыра белү, эвристик әңгәмәдә һәм дискуссиядә катнашу күнекмәләрен үстерү,
-законнарга карата ихтирамлылык, закон һәм дәүләт алдында җаваплылык хисләре, хокукый культура тәрбияләү.

Дәреснең үткәрү формасы: дәрес-сәяхәт.
Дәрес үткәрү өчен кулланма материаллар: РФ һәм ТР Конституцияләре, презентация, дәүләт хакимияте органнары схемалары, “Законнар кайда туа” видеофильмыннан өзекләр.

Дәрес барышы

I. Оештыру өлеше.
1. Укучыларның дәрескә әзерлекләрен ачыклау.

2. Уңай психологик халәт булдыру.

II. Укучыларның белемнәрен актуальләштерү.
1. Кешеләр ни өчен гомер-гомергә җәмгыять булып яшәгәннәр?

(Җәмгыять булып яшәгәндә генә кешеләр кыргый табигатькә уңышлы каршы тора алганнар һәм кеше бүтән кешеләр арасында яшәгәндә генә шәхес буларак формалаша ала.)

2. Бүгенге көндә җир йөзендә, Россиядә күпме халык яши? Үзара тыныч яшәү өчен кешеләр нәрсәләргә мохтаҗ?
(7 миллиардтан артык, 143 миллион. Кешеләр үз-үзеңне тоту кагыйдәләренә, әхлак һәм хокук нормаларына мохтаҗ булалар.)

III. Яңа белемнәр үзләштерү.
1. Укучылар, инде аңлагансыздыр, бүгенге дәрес хокук нормалары, ягъни законнарның ничек, кемнәр тарафыннан кабул ителүенә багышланачак. Дәреснең темасы н ”Законнар кайда туа?” дип формалаштырырбыз.
Слайд № 1

Слайд № 2
- Нәрсә соң ул закон? (Закон – үтәлүе мәҗбүри булган кагыйдәләр, положениеләр җыелмасы.)

-Ә парламент нәрсә ул? (Парламент – хакимиятнең тулысынча яки өлешчә сайлау юлы белән төзелгән иң югары вәкаләтле закон чыгару органы.)

Слайд № 3

Сез җавап биргән аңлатмалардан чыгып, гади генә законнар кайда туа дигән сорауга, без “законнар парламентта туалар,” дип әйтә алабыз.

Парламентта законнар төзеләләр, тикшереләләр, тавышка куелып кабул ителәләр. Ә кем төзи аларны, кем тикшерә һәм бер тавышка куеп кабул итә? (Депутатлар.)
Динар, без сиңа өй эше итеп парламент тарихы турында кыскача чыгыш әзерләргә кушкан идек. Хәзер сүзне сиңа бирәбез.
“Парламент” сүзе французчадан “сөйләү” дип тәрҗемә ителә. Ул хакимиятнең закон чыгаручы югары органы, тулысынча яки өлешчә сайлап куюга корылган. Беренче тапкыр XIII гасырда Англиядә сословиеләр вәкиллеге органы буларак барлыкка килә. Англиядә аны парламент, АКШта – конгресс, Швециядә - риксдаг, Норвегиядә - стортинг, Россиядә бүген – Федераль Җыелыш (элек – Дәүләт думасы) дип атыйлар. Россиядә 1549 нчы елда патша Иван Васильевич тарафыннан үткәрелгән Земство җыенын шул чорның парламенты дип әйтеп була. Иң зур үзгәрешләр 20 нче гасырга карый. 1905 нче елның 17 нче октябрендә Николай II халыкка гражданлык хокуклары һәм ирекләре бирү, закон чыгару вәкаләтләре бирелгән Дума чакыру турындагы манифестка кул куя. Революциягә кадәрге Дәүләт Думаларында кадетлар, октябристлар партияләре өстенлек итә. Татарлардан Россия империясе Дәүләт думаларына депутат булып сайланган күренекле шәхесләрдән С.Максуди, Һ.Атласи, С.Алкин, З.Рәмиевләрне искә алып була.
Укучылар, хәзер сезнең игътибарга Татарстан парламенты тарихы турында презентация тәкъдим итәбез.

Слайд № 4
Шулай итеп, тагын бер кат искә төшерик.

-РФ парламенты ничек атала? (Федераль җыелыш)

-ТР парламенты ничек атала? (Дәүләт Советы)

Слайд № 5

Укучылар, парламентаризм – ул демократик дәүләтләрнең югары хакимиятне оештыру, функцияләрне билгеләү системасы. Парламентаризм гражданнарга вәкилләрне сайлаганда тигез мөмкинлекләр тәэмин итә. “Парламентаризмны үстерми торып, хокукый җәмгыятьне үстереп булмый” дигән сүзләрне дәрескә эпиграф итеп алган идек.

Слайд № 6 
Бу хакта сез нәрсәләр уйлыйсыз, укучылар, сезнең фикерләрне тыңлыйсы килгән иде. (фикер алышу)

2. Конституция, дәүләт хакимияте органнары турында сөйләшүгә күчәбез.

- Конституция сүзен ничек аңлыйсыз, ул кайсы телдән кергән?

Конституция (латинчадан constitution – төзелеш, корылыш дигәнне аңлата) Дәүләтнең Төп законы.
Слайд № 7 буенча аңлатма бирү.
Конституция җәмгыять һәм дәүләт төзелешен, хакимиятнең вәкиллекле органнарын төзү тәртибен һәм принципларын, сайлау системасын, гражданнарның төп хокукларын һәм бурычларын билгели.

Укучылар, сезнең каршыгызда РФ һәм РТ Конституцияләре, җәмгыять белеме дәресләрендә аларны без җентекләп өйрәнербез әле. Мин сезгә алдан дәреслекләрдән, энциклопедияләрдән, Интернет челтәреннән Конституцияләр тарихыннан материаллар тупларга тәкъдим иткән идем. Хәзер сүзне сезгә бирәбез.

Укучы чыгышы.

1689 нчы елда Англия парламенты “Хокуклар турында билль” (латинчадан bulla – мөһер, мөһерле документ) чыгара, ул король хакимиятен чикли, парламентның хокукларын һәм ирекләрен гарантияли. АКШта Конституция 1787 нче елда барлыкка килә, ә 1789 нчы елда аңа беренче 10 төзәтмә кертелә (“Хокуклар турында билль”), алар 1791 нче елда гамәлгә керә. Франциядә “Кеше һәм граждан хокуклары Декларациясе” (1789 нчы ел) Конституциягә әверелә, ул Бөек француз революциясенең сәяси манифесты була. Иң беренче РФ Конституциясе 1918 нче елның 10 нчы июлендә Бөтенроссия съездында кабул ителә. СССР дәүләте оешкач яңа Конституция кирәк була, ул 1924 нче елда кабул ителә. Өченче Конституция 1936 нчы елда төзелә. Аны “Сталин Конституциясе” дип тә йөртәләр. Ул СССР да социализм төзелүен раслый, гражданнарның ирекләрен һәм хокукларын билгели. 1977 нче елда дүртенче Конституция гамәлгә кертелә, ул илдә нык үскән социализм төзелүен, компартиянең җәмгыятьтә әйдәп баручы көч булуын күрсәтә. 1991 нче елда СССР таркалу, җәмгыятьтә башланган үзгәрешләр яңа Конституциягә ихтыяҗ тудыралар. 1993 нче елның 12 нче декабрендә бүгенге көндә дә кулланышта булган яңа Конституция кабул ителә. Россия демократик, күпмилләтле, федератив дәүләт дип игълан ителә.
Укучы чыгышы. Татарстан Совет Социалистик Республикасында беренче Конституция 1926 нчы елда кабул ителә, икенчесе 1937 нче елда. Алар нигездә СССР Конституциясен кабатлыйлар, бары тик милли-тарихи мәсьәләләр өлкәсендә генә өстәмәләр була. Мәсәлән, ил гражданнары мәктәпләрдә, дәүләт, мәдәни учреждениеләрдә ана теленнән файдалану хокукы алалар. 1977 нче елгы СССР Конституциясеннән соң 1978 нче елда ТАССРның яңартылган Конституциясе кабул ителә. 1990 нчы елда СССР да “суверенитетлар парады” башлангач ТАССРның дәүләт статусын күтәрү мәсьәләсе кузгатыла. Шул ук елның 30 нчы августында Татарстанның дәүләт суверенитеты турында Декларация кабул ителә. 1992 нче елның 6 нчы ноябрендә суверен Татарстан Республикасының Конституциясе кабул ителә.
3. Дәүләт идарәсе органнар турында сөйләшүгә күчәбез.  Россия Федерациясенең дәүләт хакимияте органнары.          Слайд № 8  (схема буенча укытучы сөйли)

Дәүләт башлыгы – президент.
Парламент, законнар чыгару органы - Федераль җыелыш, ул ике палатадан тора, Федерация советы - законнарны хуплый, кире кага ала, аңа Россия составындагы барлык республикалар, крайлар, өлкәләр, округ вәкилләре керә.

Икенче түбән палата - Дәүләт Думасы. Ул законнарны кабул итә, аңа                                  депутатлар сәяси партияләр вәкилләреннән сайлана.

Алдан әйтеп үтелгәнчә, законнарны депутатлар - илебез хакимиятенең вәкиллекле органнарына, закон чыгаручы органнарына сайланган гражданнар яза.
Законны кем тормышка ашыра?  Башкарма органнар - хөкүмәт. Бирегә, нигездә, министрлыклар керә, мәсәлән, мәгариф һәм фән министрлыгы.

Татарстан  Республикасының  дәүләт хакимияте органнары

Слайд № 9 ( схема буенча укытучы сөйли)

Дәүләт башлыгы - президент.

Хакимиятләрнең бүленеш принцибы саклана. Һәр тармак үз бурычын башкара.

Закон чыгаручы орган - Дәүләт Советы (рәисе Мөхәммәтшин Фәрит Хәйрулла улы).
Законнарны кабул итү ничек бара соң?

Слайд № 10

Башта проект әзерләнә, депутатлар өйрәнәләр, фикер алышалар, төзәтмәләр кертәләр, тавыш бирү юлы  белән кабул итәләр. Һәм президентка юллыйлар. Кул куелгач, закон үз көченә керә. Закон ике телдә языла, рус һәм татар телләрендә.

Татарстан Дәүләт Советында нинди комитетлар эшли? Слайд № 11
Законнарны кем тормышка ашыра? (Министрлар кабинеты)

V. Укучыларның белем һәм күнекмәләрен ныгыту. Йомгаклау.

1. Безнең илдә халыклар арасындагы мөнәсәбәтләр нинди хокукый документка нигезләнеп башкарыла? (“Конституция”)

2. Законнарның үтәлешен контрольдә тоту бурычы нинди дәүләт учреждениясенә йөкләнгән? (Суд, полиция, прокуратура)

3..Административ җаваплылык ничә яшьтән билгеләнә? (16)

4.Җинаять җаваплылыгына ничә яшьтә тарталар? (14)

5. Татарстан Республикасының премьер министры.(Ильдар Халиков)

6. “Законнар кайда туа?” дигән сорауга сез ничек җавап бирер идегез? (парламент)

7. Татарстан Республикасы парламенты ничек атала? (Дәүләт Советы)

8. Татарстан Республикасының Дәүләт Советын кем җитәкли? (Фәрит Хәйруллович Мөхәммәтшин)

9. Ничә яшьтә мотоцикл йөртү хокукы бирелә? (16)

10. Автомобиль йортү хокукы ничә яшьтән билгеләнә? (18)

11.Дәүләт символы, аның “визит карточкасы”? (флаг)

12. Составына берничә мөстәкыйль субъект кергән дәүләт ничек атала? (Федерация)

13. Дәүләт башлыгы. (Президент)

14. Герблар тарихын өйрәнүче фән ничек атала? (геральдика)

15. Акчаларны өйрәнүче фән ничек атала? (Нумизматика)

16.Казан шәһәренең мэры? (Ильсур Метшин)

17. Дәүләтләрнең милли акчасы. (валюта)

18. Россия Федерациясенең ничә субъекты бар? (83)

19. СССР компартиясенең соңгы генераль секретаре һәм Россия Федерациясенең беренче президенты. (Борис Николаевич Ельцин)

20. Татарстан Республикасының Мәгариф һәм фән министры. (Энгель Фаттахов
21. Татарстан Республикасының мәдәният министры (Айрат Сибагатуллин)

22. Татарстан Республикасы гимнын кемнәр иҗат иткән? (Рөстәм Яхин көе, Рамазан Байтимеров сүзләре)

23. Россия Федерациясенең гимнын кемнәр иҗат иткән? (А.В.Александрова көе, С.В.Михалков сүзләре)

Укучылар, мин бик шат, бүгенге дәрес заяга узмаган. Нәрсә ул закон, парламент, Конституция, РФ һәм ТР дәүләт хакимияте органнары дигән сорауларга сез тулы җавап тапкансыз.
Сез киләчәктә икътисадчылар, психологлар, юристлар, тәрҗемәчеләр, тарихчылар, социологлар булырсызмы, әллә мәдәният белгечләренә әверелерсезме, барыбер законнарны белү бик кирәк. Һәм белем кыясына күтәрелүне никадәр иртәрәк башласагыз, шулкадәр яхшырак. Мәгълүмат колачы һәр ел саен киңәя бара, танып белүдә алгы рәтләргә чыгу өчен, сезгә киләчәктә ул мәгълүмат чытырманлыкларын үтеп чыгарга туры килер. Фәнни белем һаман да киңәюгә сәләтле.

Газета һәм журналларны күбрәк укыгыз, телевидение буенча кызыклы тапшыруларны карагыз – файдалы мәгълүматны ычкындырмагыз. Ул, кызганычка каршы, искерү генә түгел, ә онытылу сыйфатына ия. Нәрсәдер хәтердә сакланып калсын өчен, аны бик күп тапкырлар кабатларга туры килә. 

Укучылар, дәрестә ясаган чыгышларыгыз, җавапларыгыз, фикерләрегез өчен рәхмәт. Безнең бүгенге дәрескә килүләре өчен, аңлаешлы, эчтәлекле, кызыклы чыгышлары, сезнең белән әңгәмәләре өчен үзем һәм сезнең исемнән кунакларга рәхмәт белдерәм. Сәламәт булыгыз, шат булыгыз.

Чыганаклар:

1.Татарстан Республикасы мәгариф учреждениеләрендә парламент дәресе үткәрү өчен мультимедия уку-укыту методика комплексы.

2.Данилов А.А. Россия тарихы XX гасыр – XXI гасыр башы. 8 нчы сыйныф өчен дәреслек.
3.Кравченко А.И. Җәмгыять белеме. 8 нчы сыйныф өчен дәреслек.

4.Татарстан Республикасы Конституциясе.

5.Россия Федерациясе Конституциясе.

PAGE  
10

